
Памешчыцкае і сялянскае землеўладанне на Беларусі пасля адмены прыгону.

Адмена прыгоннага права адкрыла спрыяльныя магчымасці для развіцця капіталізму як у прамысловасці, так і ў сельскай гаспадарцы Беларусі. Але фарміраванне капіталістычных адносін у сельскай гаспадарцы магчыма было двума шляхамі. Першы шлях прадугледжваў запаволеную эвалюцыю памешчыцкай гаспадаркі ў капіталістычную, захоўваючую доўгі час перажыткі феадалізму. Класічным прыкладам такога развіцця была Прусія. Адсюль і назва — «прускі» шлях.
Другі шлях быў характэрны для Злучаных Штатаў Амерыкі (ЗША). Ён прадугледжваў стварэнне самастойных фермерскіх гаспадарак, свабодных ад усякіх перажыткаў феадалізму. Такі шлях атрымаў назву «амерыканскага».
Больш прагрэсіўным быў другі шлях, але для яго рэалізацыі неабходны былі адпаведныя ўмовы, у першую чаргу — ліквідацыя памешчыцкага землеўладання. Аднак рэформа 1861 г. была праведзена ў інтарэсах памешчыкаў. Яны захавалі за сабой большую частку зямлі. У 1877 п, па даных першага ўсерасійскага пазямельнага перапісу, памешчыкам у беларускіх губернях належала 50,3% зямлі, сялянам — 33,4%, казне, царкве і іншым ведамствам — 12,2%. Капіталістычнае па свайму паходжанню землеўладанне (купчая зямля) складала толькі 5,1% ад агульнай зямельнай уласнасці. Гэта абумовіла пераважна «прускі» шлях развіцця капіталізму ў сельскай гаспадарцы Беларусі.
Памешчыцкае землеўладанне ў Беларусі і пасля адмены прыгоннага права насіла латыфундыяльны характар (больш 500 дзесяцін на аднаго ўладальніка). У тым жа 1877 г. на долю латыфундый прыпадала 88,6% памешчыцкай зямлі, або 46,7% агульнай зямельнай плошчы. Многія памешчыкі валодалі тут дзесяткамі буйных памесцяў і сотнямі тысяч дзесяцін зямлі. Графу Вітгенштейну, напрыклад, належала каля 1 млн. дзесяцін, князю Радзівілу— 150тыс., графу Патоцкаму — 121 тыс., князю Паскевічу — 84 тыс. дзесяцін. Доля дробных і сярэдніх памесцяў у памешчыцкім землеўладанні Беларусі была нязначнай, і яны не ігралі істотнай ролі ў сельска-гаспадарчай вытворчасці.
Пасля адмены прыгоннага права не ўсе памешчыкі ў Беларусі змаглі прыстасаваць свае гаспадаркі да новых умоў. Падаўляючая большасць з іх не мела неабходнага інвентару, рабочай жывёлы, угнаенняў. Не хапала таксама навыкаў гаспадарання ў рыначных умовах. Не было яшчэ ў дастатковай колькасці і наёмных сельска-гаспадарчых рабочых, якія пачалі толькі з'яўляцца з ліку разарыўшыхся сялян і іншых слаёў насельніцтва.
Каб даць магчьшасць памешчыкам прыстасаваць свае гаспадаркі да рыначных адносін, прадугледжваўся 9-гадовы тэрмін часова-абавязаннага становішча сялян, на працягу якога яны павінны былі выконваць дарэформенныя павіннасці. Але паўстанне 1863 г. унесла карэктывы ў гэты працэс. Часоваабавязаннае становішча сялян у Беларусі з 1 студзеня 1864 г. было адменена і памешчыкі страцілі час на паступовую адаптацыю сваіх гаспадарак да рынку. Выручыла іх толькі тое, што асноўная маса сялян у выніку рэалізацыі рэформы атрымала недастатковую колькасць зямлі для вядзення ўласнай гаспадаркі. Больш 60% сялянскіх сем'яў у Беларусі атрымалі зямельныя надзелы менш 15 дзесяцін, 32%— ад 15 да 20 дзесяцін і толькі 8% — звыш 20 дзесяцін. Сярэдні памер сялянскіх надзелаў у беларускіх губернях вагаўся ад 8 да 12 дзесяцін на двор.
Ва ўмовах Беларусі, па разліках вучоных, пры тагачаснай культуры земляробства надзел да 15 дзесяцін не мог забяспечыць селяніну даход, дастатковы для ўтрымання сям'і ў 6—7 душ, выплаты выкупных плацяжоў, дзяржаўных, земскіх і іншых падаткаў і збораў. Акрамя таго, памешчыкі ў ходзе рэалізацыі рэформы захавалі за сабой так званыя сервітутныя землі (сенажаці, выганы, выпасы, вадаёмы, лясныя ўгоддзі і інш.), без якіх сялянская гаспадарка не магла таксама абысціся. Гэта вымушала сялян ісці ў кабалу да памешчыкаў: браць у іх у арэнду зямлю, сервітутныя угоддзі, натуральныя і грашовыя крэдыты. За ўсё гэта яны разлічваліся з памешчыкамі адпрацоўкамі, абраблялі іх зямлю сваім інвентаром і рабочай жывёлай. Гэта на першых парах аблягчала становішча памешчыкаў і давала ім магчымасць утрымліваць свае гаспадаркі.
Адпрацоўкі (у аснове сваёй дарэформенная паншчына) у першыя парэформенныя дзесяцігоддзі найбольшае распаўсюджанне атрымалі ў Магілёўскай і Віцебскай губернях, дзе таварна-грашовыя адносіны ў памешчыцкіх гаспадарках у дарэформенныя гады былі слаба развіты. У Віленскай, Гродзенскай і Мінскай губернях пераважала капіталістычная сістэма земляробства. Многія памешчыкі гэтых губерняў мелі ўжо свой інвентар, рабочую жывёлу, угнаенні, выкарыстоўвалі працу наёмных рабочых. Тут таварна-грашовыя адносіны ў памешчыцкіх гаспадарках былі высокаразвітыя і ў дарэформенны перыяд. Таму яны лягчэй і хутчэй прыстасаваліся да рыначных умоў.
Вядучае месца ў гаспадарках памешчыкаў у першае парэформеннае дваццацігоддзе займала вытворчасць збожжа. У 70-я гады, у параўнанні з 50-мі, валавы збор збожжавых культур павялічыўся ў іх на 62,6%. У другой палове 70-х гадоў Беларусь стала адньш з важных рэгіёнаў Расійскай імперыі па экспарту збожжа. За граніцу вывозіліся жыта, авёс, ячмень, увозілася пшаніца.
Пад уздзеяннем развіцця таварна-грашовых адносін у памешчыцкіх гаспадарках пачалі ўкараняцца шматпольныя севазвароты, выкарыстоўвацца сельскагаспадарчыя машыны. У Мінскай губерні, напрыклад, у канцы 70-х гадоў ужо амаль у 20% памешчыцкіх гаспадарак прымяняліся шматпольныя севазвароты, машыны і ўдас каналеныя прылады працы. Паступова таварны характар набывалі жывёлагадоўля і льнаводства, але ўзровень развіцця капіталістычных адносін у памешчыцкіх гаспадарках у 60—70-я гады быў яшчэ невысокім. Яны рабілі толькі першыя крокі ў гэтым напрамку.

Рост капіталістычнай вытворчасці ў памешчыцкай гаспадарцы.

У сістэму капіталістычных адносін паступова ўцягвалася і сялянская гаспадарка. Асноўным напрамкам ў яе развіцці была таксама вытворчасць збожжавых культур. У другой палове XIX ст. сяляне Беларусі давалі ўжо чацвёртую частку збожжа, тры чвэрці таварнага лёну, значную частку бульбы, прадукцыі мясной і малочнай жывёлагадоўлі. Але, нягледзячы на развіццё капіталістычных адносін, сялянская гаспадарка ў цэлым заставалася адсталай. У ёй выкарыстоўваліся пераважна ўстарэлыя прылады працы — драўляная саха і барана. Збожжавыя культуры і травы збіраліся ўручную, сярпамі і косамі. Пераважала трохпольная сістэма земляробства.
Развіццё вытворчых сіл у сялянскай гаспадрцы стрымлівалася шматлікімі перажыткамі прыгонніцтва. Акрамя буйнога памешчыцкага землеўладання, розных подацей і павіннасцей да іх адносіліся сервітуты, цераспалосіца, малазямелле і захаванне ў некаторых губернях сялянскай абшчыны.
У другой палове 70-х гадоў у Беларусі налічвалася 7,7 тыс. абшчын былых прыватнаўласніцкіх і 17 тыс. былых дзяржаўных сялян. 96% усёй колькасці сялянскіх гаспадарак з абшчынным землеўладаннем знаходзілася ў Магілёўскай і Віцебскай губернях. Хаця ў парэформенныя гады перадзелы зямлі ў абшчынах практычна не праводзіліся, але член абшчыны не мог прадаць сваёй зямлі іншай асобе без згоды ўсіх членаў абшчыны. Гэта стрымлівала пераразмеркаванне зямельнай уласнасці сярод сялянства, садзейнічала захаванню адпрацовак і росту аграрнай перанаселенасці вёскі.
Анахранізмам прагонніцкай сістэмы былі таксама сервітуты. Сервітутныя ўгоддзі з'яўляліся ўласнасцю памешчыка, і сяляне карысталіся імі на ўстаноўленых памешчыкамі ўмовах. У 60—90-я гады XIX ст. імі карысталася больш 50% сялянскіх гаспадарак.
Сапраўдным бедствам для сялянства былі малазямелле і беззямелле. У сувязі з натуральным прыростам сельскага насельніцтва ішло драбленне сялянскіх надзелаў. 3 1877 па 1891 г. сярэдні надзел сялянскай гаспадаркі ў Беларусі паменшыўся на адну трэць. Колькасць беззямельных сялян за 1860—1893 гг. узрасла амаль у 2 разы і ў сярэдзіне 90-х гадоў дасягнула 40 тыс. Кожная пятая сялянская гаспадарка ў той час не мела каня. Аднаконныя двары складалі 43% ад агульнай колькасці сялянскіх гаспадарак.
Малазямелле і беззямелле абцяжарваліся цераспалосіцай. Сялянскія надзелы часта размяшчаліея не ў адным участку, а ў некалькіх месцах, нават сярод памешчыцкіх уладанняў. Асабліва шырокае распаўсюджанне цераспалосіца мела ў заходніх губернях. Яна стрымлівала ўвядзенне рацыянальнай сістэмы земляробства, інтэнсіфікацыю сялянскай гаспадаркі.
Але сяляне, меўшыя надзелы ў 15 і больш дзесяцін зямлі, нарашчвалі вытворчасць таварнай прадукцыі і пашыралі сваю гаспадарку. Найбольш важным паказчыкам гэтых працэсаў была купля імі зямлі. У 1861—1876 гг. у пяці беларускіх губернях зямлю купіла каля 10 тыс. сялян, больш 4 тыс. з іх набыло ад 10 да 50 дзесяцін, 446— ад 50 да 100 дзесяцін, 209— больш 100 дзесяцін, 9 — болыы 500 дзесяцін. У канцы 70-х гадоў ужо з'явіліся сяляне, якія купілі памесці плошчай больш 1000 дзесяцін, некаторыя нават у 2400—2800 дзесяцін.
Важную ролю ў куплі сялянамі зямлі адыграў сялянскі банк, заснаваны царскім урадам у 1882 г. Банк выдаваў доўгатэрміновыя крэдыты сялянам для куплі зямлі тэрмінам на 55 з паловай гадоў пры ўмове іх штогоднага пагашэння ў памеры 6,5% даўгавой сумы. Банкаўская ацэнка прадаваемай зямлі праводзілася на аснове 5% капіталізацыі яе даходнасці. Гэта стварала спрыяльныя ўмовы памешчыкам для прадажы зямлі сялянам па завышаных цэнах. 3 павелічэннем попыту цэны на зямлю бесперапынна раслі. У 90-я гады, у параўнанні з 60-мі, яны ўзраслі ў беларускіх губернях болыы чым у 3 разы (з 11 руб. 45 кап. да 34 руб. 84 кап. за дзесяціну). Але, нягледзячы на гэта, купля зямлі сялянамі ўзрастала. Да 1890 г. сяляне Беларусі набылі праз Сялянскі банк 984,3 тыс. дзесяцін зямлі.
У сувязі з маёмаснай дыферэнцыяцыяй ішоў працэс фарміравання новых класаў сельскага насельніцтва: сельскагаспадарчай буржуазіі ў асобе кулацтва і наёмных сельскагаспадарчых рабочых у асобе парабкоў і батракоў. Іх шэрагі бесперапынна папаўняліся з ліку малазямельных сялян. У канцы XIX ст. у беларускай вёсцы ўжо налічвалася 50 тыс. сялянскіх гаспадарак (7,6% ад агульнай колькасці), якія трымалі не менш аднаго пастаяннага наёмнага работніка (батрака). Адначасова з гэтым тут мелася каля 2,8 млн. чалавек (з іх 1,5 млн. працаздольных), якія не маглі быць выкарыстаны ў мясцовай сельскай гаспадарцы. Сотні тысяч «лішніх» у сваіх вёсках сялян вымушаны былі шукаць працу ў адхожых промыслах, пераважна за межамі Беларусі. У канцы XIX ст. такімі промысламі штогод займалася каля 300 тыс. беларускіх сялян.
Асноўныя напрамкі ў развіцці сялянскай гаспадаркі Беларусі ў 60 - 90-я г. XIX ст.

Працэс развіцця капіталістычных адносін у сельскай гаспадарцы Беларусі, асабліва ў памешчыцкіх гаспадарках, паскорыўся ў 80-я гады. Значную ролю у гэтым адыграў сусветны аграрны крызіс 80—90-х гадоў. Непасрэднай прычьшай крызісу з'явіўся ўвоз у Еўропу таннага збожжа з США, Канады, Аргенціны і Аўстраліі. У выніку рэзка ўпалі цэны на збожжа на рынках еўрапейскіх краін і ў Расіі. У Беларусі ў пачатку 80-х гадоў яны знізіліся больш чым у 2 разы і гандаль збожжам пачаў цярпець вялікія страты. Гэта прымусіла беларускіх памешчыкаў перайсці на вытворчасць такой прадукцыі, якая ва ўмовах рынка магла забяспечыць высокую норму прыбытку. Такой галіной сельскагаспадарчай вытворчасці стала малочная жывёлагадоўля.
У сувязі з пераарыентацыяй сельскай гаспадаркі на вытворчасць малочнай прадукцыі ў памешчыцкіх гаспадарках Беларусі хуткімі тэмпамі пачало расці пагалоўе буйной рагатай жывёлы. За 1883— 1900 гг. яе колькасць павялічылася ў 2 разы. Многія памешчыкі пачалі заводзіць палепшаныя пароды кароў (галандскай, сіментальскай, цірольскай і інш.), адкрывалі спецыяльныя фермы (заводы) , для іх вырошчвання. У перадавых гаспадарках адкрываліся сыраварныя і масларобчыя заводы. Іх прадукцыя ішла як на ўнутраны, так і на знешні рынак. У канцы XIX ст. у Беларусі ўжо налічвалася не менш 200 масларобчых і сыраварных заводаў, на якіх штогод выраблялася ад 500 да 650 тыс. пудоў масла і сыра.
Другім важным напрамкам спецыялізацыі памешчыцкіх гаспадарак у Беларусі было вінакурэнне. У 1893—1894 Іт. у пяці беларускіх губернях дзейнічалі 404 вінакурныя заводы. Асноўнай сыравінай для вытворчысці спірту з'яўлялася бульба. Адыходы ад вінакурэння — брага выкарыстоўвалася на корм жывёле.
Спецыялізацыя памешчыцкай гаспадаркі ў Беларусі на малочнай жывёлагадоўлі і вінакурэнні суправаджалася значнымі зменамі ў структуры пасяўных плошчаў. Найбольш высокімі тэмпамі развівалася травасеянне. Плошчы пад кармавымі культурамі (канюшына, віка, сырадэла, цімафееўка і інш.) у 80—90-я гады павялічыліся ў Беларусі ў 7 разоў. У 3,3 разы павялічыліся пасевы бульбы. Плошчы пад збожжавымі культурамі таксама выраслі, але ўдзельная вага іх у агульнай пасяўной плошчы знізілася. 3 пачатку сусветнага аграрнага крызісу збожжавыя ў Беларусі вырошчваліся ў асноўным для ўнутранага выкарыстання (выпечкі хлеба, на корм жывёле і часткова для вінакурэння).
Важным напрамкам спецыялізацыі сельскай гаспадаркі ў памешчыцкіх памесцях Віцебскай і некаторых уездах Віленскай губерняў з'яўлялася ільнаводства, на Магілёўшчыне — вырошчванне канаплі. У Гродзенскай і Мінскай губернях у 60—70-я гады шырокае развіццё атрымала танкарунная авечкагадоўля. Воўна з гэтых губерняў паступала як на мясцовыя суконныя фабрыкі, так і ў Польшчу, Германію і Аўстра-Венгрыю. Але пазней, з-за канкурэнцыі больш таннай воўны з паўднёвых раёнаў Расіі і Аўстраліі, авечкагадоўля ў Беларусі пачала прыходзіць ва ўпадак. У памешчыцкіх гаспадарках у 80—90-я гады таварны характар пачала набываць і свінагадоўля.
Сусветны аграрны крызіс аказаў свой уплыў і на сялянскую гаспадарку. 3 аднога боку, ён паскорыў працэс маёмаснай дыферэнцыяцыі сялянства, з другога — садзейнічаў паглыбленню яго спецыялізацыі. Але гэта датычыла ў першую чаргу заможных сялян. Яны спецыялізавалі свае гаспадаркі ў тых жа напрамках, у якіх спецыялізаваліся памешчыцкія памесці.
Аграрны крызіс стымуляваў попыт у памешчыкаў і заможных сялян на палепшаныя прылады працы і розную сельскагаспадарчую тэхніку (жалезныя плугі, бораны, сеялкі, жняяркі, малацілкі, веялкі і г. д.). У Віленскай, Гродзенскай і Мінскай губернях палепшаныя прылады працы і машыны ў гаспадарках памешчыкаў і заможных сялян выкарыстоўваліся шырэй, чым у Віцебскай і Магілёўскай губернях. Іх прымяненне істотным чынам сказвалася на інтэнсіфікацыі сельскагаспадарчай вытворчасці і росце ўраджайнасці сельскагаспадарчых культур. У комплексе з больш шырокім выкарыстаннем арганічных і мінеральных угнаенняў ураджайнасць і валавыя зборы асноўных сельскагаспадарчых культур бесперапынна раслі. За 30 паслярэформенных гадоў сярэднегадавы чысты збор збожжа ў Беларусі вырас у 2,1 раза, картофеля — у 4,8 разоў.
Такім чынам, у 60—90-я гады ў выніку развіцця таварна-грашовых адносін сельская гаспадарка Беларусі пераадолела шлях ад феадалізму да капіталізму. Гэта адбывалася пры наяўнасці розных форм гаспадарання, у першую чаргу спалучэння двух асноўных — адпрацоўчай і капіталістычнай. У Віленскай, Гродзенскай і Мінскай губернях у канцы 80-х гадоў ужо пераважала капіталістычная сістэма, у Магілёўскай і Віцебскай — змешаная.
Сутнасць капіталістычнай сістэмы заключалася ў выкарыстанні наёмных рабочых (гадавых, сезонных, падзённых і інш.), якія апрацоўвалі зямлю інвентаром уладальніка гаспадаркі. Такія гаспадаркі паступова набывалі гандлёвы, прадпрымальніцкі характар. Яны ўводзілі шматпольныя севазвароты, пародзістую жывёлу, палепшаныя прылады працы, сельскагаспадарчыя машыны і г. д.
Адпрацоўчая сістэма з'яўлялася анахранізмам феадальнага спосабу вытворчасці. Тыя памешчыцкія гаспадаркі, якія арыентаваліся пераважна на адпрацоўчую сістэму з яе старадзедаўскімі метадамі земляробства ва ўмовах рыначных адносін не вытрымлівалі канкурэнцыі і, абцяжараныя шматлікімі даўгамі, хутка разараліся. У канцы 80-х гадоў у 5 беларускіх губернях ужо было заложана ў банках 3075 тыс. дзесяцін памешчыцкай зямлі. У адной толькі Мінскай губерні ў 1890 г. былі заложаны 763 памешчыцкія гаспадаркі, у 1895 г. — 1656. Многія з іх пападалі на аўкцыёны і распрадаваліся. У пачатку 90-х гадоў пачалася распрадажа буйнейшай у Беларусі латыфундыі графа Вітгенштэйна. Да мая 1891 г. было ўжо прададзена 190 тыс. дзесяцін зямлі.
Вынікам гэтых працэсаў з'явілася скарачэнне саслоўнага, перш за ўсё дваранскага землеўладання і рост бессаслоўнай прыватнай зямельнай уласнасці. Але ў Беларусі гэты працэс адбываўся значна павольней, чым у Еўрапейскай частцы Расіі. За 1877—1905 гг. дваране ў беларускіх губернях страцілі 10,8% сваіх зямель, у Еўрапейскай частцы Расіі — 27,2%.
Працэс распаду дваранскай зямельнай уласнасці ў Беларусі адбываўся павольней, перш за ўсё таму, што тут памешчыцкія гаспадаркі ў сілу больш развітых таварна-грошавых адносін валодалі большай эканамічнай устойлівасцю. Царскі ж урад тут таксама настойліва насаджаў рускае памешчыцкае землеўладанне, прадаючы на льготных умовах рускім памешчыкам і чыноўнікам канфіскаваныя ў польскіх памешчыкаў землі за удзел іх у паўстанні 1863 г. Толькі за 1864—1870гг. у чатырох беларускіх губернях (Віленскай, Гродзенскай, Мінскай і Віцебскай) рускім дваранам і чыноўнікам было прададзена больш 1 тыс. канфіскаваных памесцяў і іх землеўладанне павялічылася тут больш чым у 2 разы, дасягнуўшы 3,7 млн. дзесяцін.
Фарміраванне буржуазнай зямельнай уласнасці ў беларускіх губернях стрымлівалася таксама выключэннем з гэтага працэсу яўрэйскай буржуазіі, якая наогул была пазбаўлена права купляць зямлю па-за межамі гарадоў і мястэчак. Не мелі права набываць зямлю, акрамя наследавання, і памешчыкі-католікі. Існавалі абмежаванні і для сялян каталіцкага веравызнання. Яны не маглі набыць зямлю больш 60 дзесяцін на сям'ю. Усё гэта тармазіла распад дваран скага землеўладання і стрымлівала рост бессаслоўнай зямельнай уласнасці. 3 1877 г. да пачатку XX ст. у Беларусі яна ўзрасла толькі з5,1%да 16,5%.
Сялянскі рух. Яго формыі дынаміка.

Развіццё капіталізму ў сельскай гаспадарцы Беларусі ў 60—90-я гады суправаджалася разарэннем і абядненнем сялянства, што з'яўлялася пастаяннай асновай сялянскай барацьбы. У 1864—1880 гг. у Беларусі штогод адбывалася 8—10 выступленняў сялян, а на працягу 1864—1900 г. мела месца каля 400 выступленняў.
У 60—70-я гады асноўнымі формамі выступленняў сялян былі іх пратэсты супраць адрэзу зямлі ў карысць памешчыкаў пры адводзе сялянскіх надзелаў, адмовы ад аплаты выкупных плацяжоў і іншых подацей. Асабліва актыўна пратэставалі сяляне ў сувязі з тым, што мясцовыя ўлады з адабрэння віленскіх генерал-губернатараў (спачатку Баранава, затым Патапава) імкнуліся адняць у сялян тыя ўступкі, якія яны атрымалі ў выніку паўстання 1863 г. У шэрагу ўездаў праверачныя камісіі ўстанавілі «лішкі» надзельнай зямлі ў сялян і імкнуліся іх адняць у карысць памешчыкаў. У Дзярэжыцкай і Лоеўскай валасцях Рэчыцкага ўезда Мінскай губерні праверачныя камісіі адрэзалі ў сялян 1860 дзесяцін зямлі і павялічылі суму выкупнога доўгу на 5300 рублёў. Сяляне адмовіліся аддаваць адрэзаную зямлю, спынілі выплату выкупных плацяжоў і аказвалі актыўнае супраціўленне паліцыі, якая імкнулася прымусіць сялян падпарадкавацца ўладам. Хваляванні прадаўжаліся з 1867па 1871 г. і былі падаўлены войскамі.
На гэтай жа глебе адбываліся хваляванні сялян у мястэчку Лагішын Пінскага ўезда Мінскай губерні. Каб падавіць супраціўленне сялян у мястэчка былі ўведзены батальён пяхоты і дзве сотні казакоў. Тым не менш выступленне сялян закончылася перамогай. Улады вымушаны былі вярнуць сялянам 2600 дзесяцін адрэзанай зямлі. Падобныя выступленні сялян мелі месца таксама ў шэрагу валасцей Слуцкага, Бабруйскага і Рэчыцкага ўездаў.
Масавы характар у гэты час мелі і іншыя формы барацьбы сялянства: самавольны выпас жывёлы на памешчыцкіх землях, парубкі лесу, супраціўленне памешчыцкай адміністрацыі, падпалы памешчыцкіх пабудоў і сабранага ўраджаю, забойствы памешчыкаў, іх прыслугі і г. д. Усе гэтыя формы перапляталіся і дапаўнялі адна другую.
У 80-я гады сялянскі рух развіваўся ў абстаноўцы паглыблення класавага расслаення сялян і ўзмацнення памешчыцкай і капіталі стычнай эксплуатацыі. У Гродзенскай, Віленскай і Мінскай губернях барацьба сялянства ішла галоўным чынам за спрэчныя землі і сервітутныя ўгоддзі. У Магілёўскай і Віцебскай губернях шырокае распаўсюджанне атрымаў перасяленчы рух на свабодныя землі ў Сібіры і іншых губерняў Расійскай імперыі. У Магілёўскай губерні з-за цяжкіх і невыносных умоў на радзіме выказала жаданне перасяліцца сёмая частка сельскага насельніцтва. У Віцебскай губерні заявы на перасяленне падало больш за 50 тыс. сялян. Але самавольнае перасяленне афіцыйна не дазвалялася і падаўлялася ўладамі. Тым не менш сяляне распрадавалі маёмасць і масамі збіраліся на чыгуначных станцыях, каб выехаць у Сібір. На шляху да станцый і на саміх станцыях адбываліся сутыкненні з паліцыяй і войскамі. Самавольшчыкаў арыштоўвалі і вярталі назад на папярэдняе месца жыхарства і там падвяргалі экзекуцыям. Але і гэтыя меры не маглі спыніць перасяленчага руху. 3 1885 па 1900 г. з 5 беларускіх губерняў выехала за Урал 104414 чалавек, у тым ліку з Віцебскай і Магілёўскай губерняў больш за 64 тысячы.
У 90-я гады, у сувязі з пагаршэннем становішча сялян, выкліканага аграрным крызісам, далейшым ростам малазямелля і беззямелля, запазычанасці многіх сялянскіх гаспадарак, сялянскі рух набыў больш вострыя формы. Шырокае распаўсюджанне ў гэты час атрымалі самавольныя парубкі лясоў, падпалы памешчыцкіх памесцяў. У гэтыя гады павялічылася і колькасць сялянскіх выступленняў супраць кулацтва. Гэта была ўжо новая з'ява ў сялянскай барацьбе, звязаная з яе другім напрамкам. Яна таксама знаходзіла выражэнне ў падпалах кулацкіх пабудоў і ўраджаю, захопах маёмасці і г. д. Але такіх выступленняў у цэлым было яшчэ мала, а барацьба сельскагаспадарчых рабочых супраць памешчыкаў і кулакоў знаходзілася яшчэ ў зародкавым стане.
У цэлым жа сялянскі рух па свайму характару і зместу быў неаднолькавым. Адны выступленні сялян насілі стыхійны характар, другія — былі арганізаванымі. Але ўсе яны былі накіраваны супраць сацыяльнага прыгнечання, памешчыцкага землеўладання і іншых перажыткаў феадалізму.

